
A stà de quando in quando segregâ

Da ra gente, e con arte soprafiña

A mostra d'êsse tanto amaregâ,

Che re lâgrime fœu ghe vêgnan fiña,

Poi a re colla, e intanto lagrimâ

Se veddan ri merlotti, e dî, meschiña

Se sentan: e così dent'ra sti centi

Amô ghe gôve, e ri âtri han ri tormenti.

Poi giusto comme, quande uña reven

Da quarche má de moære, o pattiretto,

Con dâ de chì, e de lì ro mandiletto,

Poi de boñe pastoccie a ri manten,

De quarche tiro d'œuggio, e de risetto

Che in lê fan giusto, comme fa ro Sò

Quando re nuvere impe de sprendô.

Ma tante graçiette, con re quæ

A fa squæxi dâ votta a ri çervelli,

Son cose de tâ fæta insuccaræ,

Che l'añima se ten pe ri cavelli.

Oh amô, che tante smorfie ti ne fæ

Tutto dì per sciaccâne ri garelli,

E ti ne vonzi, e ti ne ponzi amô,

Amô becco cornûo, amô treitô!

Con tanti tira, e molla, a orza appoggia

Con cianze, rîe, imbertonâ, dá peña,

Ra drîta ri vantaggi sò a redoggia,

E tutti quelli a beive a te ri meña:

Se quarchedun de lô lì ghe strofoggia

In voxe appassionâ d'amô ra freña,

A ghe dà uña risposta innoçentiña,

O a ghe rende ro bordo in pavariña.

O che a chiña ri œuggi, e a se fa rossa,

E con l'arbô de læte soprafin,

Donde tetta l'amô ciù d'uña gossa,

Ra bella cera se fa un meî prein,

Comme quando ra luxe repercossa

A colorisce l'ære in ro confin

O dra terra, o dro mâ, dîto Orizonte,

O che nasce ro Sô, o che o tramonte.

Ma se a s'accorze a tempo ra dritoña

D'un chi ghe vœugge dî ra sò passion,

Un pô a ghe scappa, un poco a ro pastoña,

Ghe dà, e ghe leva a un tempo l'ôcaxion:

Così tutto ro giorno a ro giandoña,

Pœuscia a ra seira a te ghe dà un cianton,

E lê resta lì comme ro cacciaoù

Senza ra levre stanco, e senca sciaoù.

Con quest'arte uña strœuppa de leccoeì

Ghe riuscì de tirâ dent'ra sò ræ,

Anzi quest'arte ebbe moæ tanto poeì,

Che scciavi de cadeña a te ri fæ.

Ma sto caxo non è strañio, se voeì,

Perchè comm'âtri antighi senza fæ,

Così questi Crestien cheiti ghe son,

Che amô no amette lumme de raxon.








FIN DRO IV CANTO.

